
Arazoak zituzten zazpi gaztek itsasontzi batean igaro dute ikasturtea. Irakasleekin, marinelekin eta terapeutekin. Amodio-gorrotozko harremanean. Angel Amigok dokumentala egin du bizipen horiekin. Zinema aretoetan dago. 

Olatuen terapia 

Idoia Etxeberria Donostia 

Harrotu eta baretu egiten dira sentimenduak. Itsasoa bezalaxe. Baliteke horregatik izatea lagungarria terapia gisa: itsasoak pertsonen barrua mugitzen duelako, olatuekin batera. Eta horixe egin dute Kantauri itsasoan ere. Urdaneta belaontzia etxe eta eskola bihurtu dute. Zazpi gaztetxoren barru asaldatuak lasaitzen saiatzeko. Hamar hilabetez. Arazoak kareletik bota zitzaten. Bergizarteratzeko asmoz. Angel Amigo Errenteriako zinema ekoizleak dokumentala egin du esperientzia horren inguruan: Palabras que vienen del mar (Itsasotik datozen hitzak). Zinema aretoetan ikus daiteke. 

Amigo hasieratik erakarri zuen egitasmoak. «Goleta Turkiatik ekarri zuten Pasaiara, eta zer egin pentsatzen zeuden, Itsasontzi Eskola edo, Jose Barrio terapeuta azaldu zenean». Hark argi zuen zer egin: «Itsasoa terapia bezala erabili nahi zuen. Ideia Frantzian garatua zegoen; drogomenpekotasuna zuten gazteekin urte osoa Karibe aldean ematen zuten, eta, hala, monoa uretara bota beste erremediorik ez zuten!». 

Antzeko zerbait egin dute Euskal Herrian. 16 eta 18 urte bitarteko gazte desbideratuekin. «Hori bai, hemen aberastu eta konplikatu egin da ideia. Arazoak dituzten gazteak egon dira itsasontzian, eskolatik kanpo zeudenak, aldapan behera bizitzan. Batzuk adingabeak dira. Hiru frantses, hiru euskaldun eta marokoar bat. Esperientzia gaztelaniaz, euskaraz eta frantsesez izan da, gauzak errazteko!», dio Amigok irribarrez. «Gainera, neskak eta mutilak batu dituzte». Terapiaz gainera, informatikako ikastaro bat egiteko aukera ere izan dute: «Berrikuntza izan da hori ere, oso garrantzitsua lan munduari begira, bergizarteratzea benetakoa izateko». Iazko urrian hasi zen abentura eta uztailean amaitu da. 

«Gaztetxoak, terapeuta taldea eta tripulazioa. Dokumentalaren helburua hiru taldeen arteko harremanak kontatzea izan da. Hainbeste jende hain toki txikian, 30 metrotan elkarrekin bizitzen... inorentzat ez da erraza izan. Oso esperientzia bizia izan da, interesgarria. Betegarria, baina gogorra». Eztanda egiteko puntuan zegoen lapiko bihurtu zen itsasontzia. Animoek gora eta behera egiten zuten, olatuen pare. Elkarbizitza jasangaitza zen batzuetan. Ekaitzak belaontziko denak jotzen zituen. 

Hilabete batzuen buruan, terapeutak lehertuta zeudela dio Amigok. «Egun guztia besteen problemak hausnartzen... Poliki-poliki lan talde osoa aldatu da. Larruskain da bukaera arte iraun duen bakarra». Itsasontziko sukaldaria eta mekanikoa da Gaizka Larruskain (Donostia, 1968), eta psikologo lanak ere egin behar izan ditu. «Ni ez naiz terapeuta, baina dena emanda ibili naiz», dio berak, irribarrez. «Arazo asko izan dira, borrokak, istiluak... Psikologoek ere asko sufritzen zuten. Sei psikologo, hiru kapitain eta lau marinel igaro dira itsasontzitik. Lana irtetzen zitzaien, istiluak zeuden... Oso konplikatua izan da, baina polita». Nekatuta baina pozik dago: «Arazoak konpondu egiten direlako». 

Larruskain ere aldatu du itsasoak. «28 urterekin dena utzi eta itsasora joan nintzen». Itsasontziko mekaniko gisa. Norvegia, Islandia... Eta gaztetxoak. Ez zegoen ohituta halako korapiloetara. «Gazte denak desberdinak dira. Nahasmendu handia zegoen...». Kristal hautsiak, kasketak, errietak. «Baina ezer larririk ez. Festak ere egin ditugu...». Bi maitemindu egin ziren, gero bereizi... eta Larruskain zurrunbiloan, erdian. Aholkuak ematen. Neska-mutikoen lagun bihurtu da. «Sukaldean laguntzen zidaten... Asko ikasi dut haiengandik ere». 

Eta inportantena: aurrerapausoak. Jose Barrio koordinatzaileak dioenez, «aldaketa otsailean hasi zen; orduan izan ziren lehen emaitzak. Ordura arte dena egosten zegoen. Etxera joandakoan gurasoek igarri zuten gazteen jarrera aldaketa». Eragina, baina, gerora igarriko dela uste du Barriok. «Gazte bat bota egin behar izan zuten, drogarekin arazoak zituelako, baina haren ama ere pozik dago», Amigoren esanetan. Gazte hura zentro batean dago orain. Gazteetako hiruk informatikako ikastaroa gainditu zuten; praktiketan hasiko dira urrian. 

'Anaia Nagusi'-rik ez 

Gaztetxoak bi astean behin joaten ziren etxera, eta ontziko gainerakoak astean behin. Amigo eta bere taldea noizean behin agertzen ziren filmatzera. «Kontua ez zen Anaia Nagusia egitea, dena filmatu eta morbosoena ateratzea. Errespetuz jokatu nahi genuen... Istiluei baino garrantzia handiagoa eman diegu asmoei, ametsei, gazteen ahaleginei». Terapiak, jolasak, klaseak... «Nahiko ezezaguna da gaia, aurreiritziz betea. Jende gehienak ez ditu gazte horien arazoak ezagutzen», Amigoren ustez. Istiluak beti atzerritarrekin lotzeko joera dagoela dio, baina Gipuzkoako diputazioaren zaintzapean dauden gaztetxo gehienak bertakoak direla. «Gure arazoa da, guztiona. Lagundu egin behar zaie». 

Zazpi gazteetako batek ere ez zuen DBH gaindituta. Porrota eskolan; horrek batzen zituen. «Gazteek autoestimu txikia zuten; oso hutsak zeuden, bizitzeko gogoa falta zitzaien», gogoratu du Barriok. Familia desegituratuak. Tratu txarrak. Drogak. «Askotan oinordetzan jasotako arazoak dira, eta gurasoak borrokan ari dira hortik irteteko», dio Amigok; «dozenaka terapeuta jo ta ke ari dira lanean. Hori erakutsi nahi dut. Neska-mutikoen nortasuna, ametsak, tripulazioaren jarrera positiboa... marinelak nola pasatu diren bakailaoak arrantzatzetik gaztetxoekin egotera». 

Ez du ezkutatzen: «Dokumentala partidista da, objektibotasunik gabea. Itxaropentsua. Ni ere partaide bihurtu naiz. Horregatik ez dago narraziorik. Protagonistek kontatzen dute historia». Zinematografia aldetik, muga asko izan direla dio: «Gela bat. Motorraren zarata. Ez da luzitzeko modukoa. Gazteen gauza baikorrenak ateratzen saiatu naiz». Helburua arazoa ezagutaraztea da, «proiektuak aurrera jarraitzea. 18 urterekin dena bukatzen da: arropa, dirua, terapiak... eskaileretara bidaltzen dituzte, zuzenean». 

“Istiluei baino garrantzia handiagoa eman diegu asmoei, ametsei, gazteen ahaleginei”

Angel Amigo 

Filmaren zuzendaria 
Bigarrenerako prestatzen 

Urrian hasiko da bigarren ikasturtea Urdaneta belaontzian. Zortzi gaztetxok hartuko dute parte 

I. Etxeberria Donostia 

Bigarren ikasturtea prestatzen ari dira orain. Zortzi neska-mutikok hartuko dute parte, frantsesak eta gipuzkoarrak oraingoan ere. Urrian hasiko da. Eta Gaizka Larruskain mekanikoa hor izango da. Aurretik opor batzuk hartuta, hori bai. Laguntzeko duen gaitasuna deskubritu du, eta prest dago jarraitzeko. «Bigarrena hobeto irtengo da, hobeto koordinatuta egongo delako. Zorrotzagoak izango gara gauza batzuetan...». Aldaketa dezente izango direla dio. «Aurten psikologo bat gehiago izango dugu. Beharra dago». Psikologo aproposak topatzea ere ez ei da erraza, itsasontzian ibiltzen ohituta dagoena adibidez. Eta berdin kapitainarekin: «Ezin du oso gogorra izan. Goxoa izan behar du gazteekin, baina serioa aldi berean». 

Jesus Muñoz psikologoa ondo egokitu zen: «Ulertu egin behar da eta ez epaitzen saiatu. Gogoa eta bihotza irekita joan behar da». Une honetan Hendaian dago Urdaneta belaontzia. Itsasotik kanpo. Atseden hartzen. Iaz baino gehiago nabigatzeko asmoa dute. Aurreko ikasturtean itsasontzia Orion eta Baionan egon zen batez ere. Gutxi irten ziren itsaso zabalera. Larruskainek dioenez, gazteek ez zuten kartzelan egoteko sentsaziorik: «Kostaldetik gertu ibili gara beti. Bi-hiru egunero porturatzen ginen». Gipuzkoako Foru Aldundiak eta Pirineo Atlantikoen Kontzejuak diruz lagundu dute egitasmoa. 

08:30ean jaikitzen ziren. Klaseak zituzten goizez eta arratsaldez. Esther Huete Cebanceko zuzendariaren arabera, «hasieran diziplina gogorra egin zitzaien. Gezurra badirudi ere, itsasontzi batean asistentzia faltak egon daitezke!». Gorputz terapia ere giten zuten: yoga, masajeak... baita jolasak eta gai jakinen gaineko eztabaidak ere. Txandaka jartzen zuten mahaia eta platerak garbitu... 

Jose Barrio terapeutak 70eko hamarkadatik dihardu halako egitasmoekin. Gizarte zerbitzuak berritzeari ezinbestekoa deritzo: «Giro marginala apurtu behar da, eta itsasoa zoragarria da jarreraz aldatzeko». 
Imanol Dominguez Itsasontziko ikaslea 

«Ikasteko gogoa berreskuratu dut» 

I. E. Donostia 

Mugitua da Imanol Dominguez, 17 urteko arrasatearra. Hasieran gogorra egin zitzaion pausoak itsasontzi batera mugatu beharra. Hamar hilabeteren ostean, esperientzia baikorra eta gomendagarria dela dio. Informatikako ikastaroa gainditu du. Lagunak egin ditu. Itsasoa gertutik ezagutu du. Pozik dago. 

Nola izan zenuen egitasmoaren berri? 

Diputaziotik deitu zioten nire amari, esaten proiektu bat zegoela hamar hilabetez itsasontzian bidaiatzeko, ogibide bat ikasten. Itsasontzian zela entzun nuenean, ez nuen zalantzarik izan: bai. 

Gustatu egiten zaizu itsasoa? 

Bai, beste mundu bat ikusten duzu. Adibidez, delfinak ikusi ditugu birritan, kostaldeko mendiak... beste ikuspegi bat da. Eta nahi nuen ikasi zer egiten zen itsasontzi batean: korapiloak egiten, belak jasotzen... 

Zure arazoa: ikasteko gogorik eza. 
Bai, hori da. Erabat galdu nuen ikasteko gogoa. Nik ez nuen arazorik drogarekin eta halakoekin. Joaten nintzen eskolara, baina ez nuen ikasten. 

Eta itsasontzian, ez duzu beste erremediorik izan ikasi baino? 

Ez, ez da hala. Itsasontzian ere posible zen ez ikastea. Informatika gustatu egiten zait, eta saiatzea erabaki nuen. Ikasteko gogoa berreskuratu dut. 

Zer moduz kideekin? 

Ondo konpontzen nintzen guztiekin. Arazorik ez dut izan. 

Frantsesez ere ikasi omen duzu... 

Ez dakit oso-oso ondo, baina oinarrizkoa ikasi dut. Ez dakit idazten, baina ulertzen dut. 

Zer ikasi duzu itsasontzian, informatikaz aparte? 

Jendearekin erlazionatzen, beste mundu batean sartzen. Kultura nahasketa aberasgarria da beti. 

Hori da esperientziaren alderik onena? 

Bai, elkarbizitza. Eta itsasoa bera. Hezitzaileen eta marinelen lana ere bai. 

Eta txarrena? 

Itsasontzian egotea egunero. Ezin izan dut gurasoekin eta lagunekin nahi beste egon. 

Ikasturtea amaitu zen. Zer egingo duzu orain? 

Informatika ikasten jarraituko dut. 

Lana ere topatu duzu... 

Bai, baina hilabete baterako bakarrik, diru pixka bat lortzeko. Eta lana egitea zer den jakiteko. Ez dizutelako ezer ez egiteagatik ordaintzen! Gero, hiru hilabeteko praktikak ditut. 

Ilusioarekin, praktikak egiteko? 

Bai, noski. Baina gainditu egin behar dira, bestela ez dute ezertarako balio! 

Ematen dituzu faltan itsasontziko kideak? Harremanetan zaudete? 

Bai, bat Bergarakoa da, eta besteak ere badakit nola kontaktatu haiekin. 

Gaizka Larruskainekin ere oso ondo konpondu zara... 

Bai, oso batuta egon gara, egia esan. Hasieratik. Esan nion behin, itsasontsiko nire aita bezala zela. Ahal zuen guztian laguntzen zidan, Txusek bezalaxe. 

Gomendagarria da esperientzia, orduan. 

Bai, bai. Nik bezala tontakeriak egin, eta ikasi nahi izan ez dutenentzat aukera bat da, nondik jo izan dezaten. Ikasketarik gabe, ez zoaz inora. 

